
Shivadharmopadesham

શિવધર્મોપદેશમ્

(શિવરહસ્યાન્તર્ગતે મહાદેવાખ્યે)

- શિવગૌરીસંવાદે -

શિવ ઉવાચ ।
શિવધર્મો વિશિષ્ટોઽત્ર શિપિવિષ્ટપદાશ્રયઃ ।
સંસેવ્યોઽયં પરો ધર્મઃ શિવાખ્યોઽયં શિવાર્થિભિઃ  ॥ ૧૯॥
યે તિષ્ઠન્તિ પરે ધર્મે તે રુદ્રા નાત્ર સંશયઃ ।
ગ્રામે વા યદિ વારણ્યે જલે વાપિ સ્થલેઽપિ વા॥ ૨૦॥
ક્ષેત્રે વા નગરે વાપિ કીકટે વા જનાવૃતે ।
યત્ર વા વિદ્યતે લિઙ્ગં  સર્વતીર્થાનિ તત્ર વૈ॥ ૨૧॥
કીર્તયિષ્યન્તિ મામીશે સકૃદપ્યાશુ યે નરાઃ ।
સર્વપાપૈર્વિમુચ્યન્તે   કોટિજન્મકૃતૈરપિ॥ ૨૨॥
યે પૂજયન્તિ લિઙ્ગં  મે ત્રિકાલં બિલ્વપલ્લવૈઃ ।
યે પશ્યન્તિ સકૃદ્દેવિ શિવલિઙ્ગં  મમાશ્રયમ્॥ ૨૩॥
ભૂભાગસઞ્ચરા રુદ્રાસ્તે કૃતાર્થા ન સંશયઃ ।
પ્રાતઃ સઙ્ગમમધ્યાહ્ને  પ્રદોષે વાપિ શઙ્કરમ્॥ ૨૪॥
યે પશ્યન્ત્યર્ચયન્તે વા ત એવ ગણપુઙ્ગવાઃ  ।
અસ્મિન્ કૈલાસસદને વસ્તું યોગ્યા ભવન્તિ હિ॥ ૨૫॥
યઃ ક્ષણં વા મુહૂર્તં વા શિવં માં નો વિચિન્તયેત્ ।
સર્વોઽપિ દિવસો વન્ધ્યો ભવત્યેવ ગિરીન્દ્રજે॥ ૨૬॥
દુર્લભં પ્રાપ્ય માનુષ્યં યેઽર્ચયન્તિ સદાશિવમ્ ।
તેષાં હિ સફલં જન્મ ભસ્મરુદ્રાક્ષધારિણામ્॥ ૨૭॥

શિવભક્તિપરા યે તુ શિવપ્રણતમસ્તકાઃ ।
શિવલોકે ક્ષણાદ્દેવિ વિષમાક્ષા ભવન્તિ તે॥ ૨૮॥
શિવપૂજાકરકરાઃ શિવાલયગતાઙ્ઘ્રયઃ  ।
શિવાર્પિતલસદ્ભ્રાણા   નૈવેદ્યાસ્વાદજિહ્વકાઃ॥ ૨૯॥
શિવધ્યાનૈકહૃદયા ન તે દુઃખસ્ય ભાજનમ્ ।
તેષાં હિ સફલં જન્મ કૃતાર્થાઃ શામ્ભવોત્તમાઃ॥ ૩૦॥
ભવનાનિ મનોજ્ઞાનિ મઙ્ગલાભરણાઃ  સ્ત્રિયઃ ।
ધનં ચ દિષ્ટપર્યન્તં મમ પૂજાવિધેઃ ફલમ્॥ ૩૧॥
તુરઙ્ગવરમાતઙ્ગગોમહિષ્યાદિકોટયઃ   ।
તદ્દ્વારિ  વરવૃક્ષાશ્ચ નિત્યં સન્નિહિતાઃ શિવે॥ ૩૨॥
યે વાઞ્છન્તિ મહાભાગ્યં રાજ્યં ચ ત્રિદશાલયમ્ ।
બ્રહ્ત્વં  વાઽથ વિષ્ણુત્વમ્મિન્દ્રત્વં વાપિ પાર્વતિ॥ ૩૩॥
તેઽર્ચયન્તિ સદાકાલં મમૈવ ચરણામ્બુજમ્ ।
સૌભાગ્યં કાન્તિરારોગ્યં શૌર્યં ત્યાગઃ પ્રભાવતા॥ ૩૪॥
યશશ્ચ જગતિ ખ્યાતિઃ શિવમર્ચયતો ભવેત્ ।
દેવાસુરેષુ મુનિષુ યદ્યદુત્કૃષ્ટમીશ્વરિ॥ ૩૫॥
તત્સર્વં મત્પ્રસાદેન લબ્ધમીશે શિવાર્ચનાત્ ।
મમૈવ પૂજયા વિષ્ણુઃ પાલયેજ્જગતીત્રયમ્॥ ૩૬॥
મમૈવ પૂજયા બ્રહ્મા જગત્સૃષ્ટિં  કરોત્યપિ ।
મમૈવ પૂજયા રુદ્રોઽપ્યન્તે સંહરતે જગત્॥ ૩૭॥
મમૈવ પૂજયા શક્રઃ પાલયત્યમરાવતીમ્ ।
મમૈવ પૂજયા દેવિ દિક્પાલા વરુણો યમઃ॥ ૩૮॥
વસવો દ્વાદશાદિત્યા મરુતોઽપ્યશ્વિનાવપિ ।
રુદ્રા એકાદશગણા સૂર્યાદ્યા ગ્રહનાયકાઃ॥ ૩૯॥
મનવો મુનયઃ સિદ્ધા ગન્ધર્વા ગરુડાઃ ખગાઃ ।
યક્ષકિમ્પુરુષા નાગા નૃપા યે કાલસમ્ભવાઃ॥ ૪૦॥
યુગે યુગે પ્રજા યાસ્તા સર્વે મત્પૂજયા વરાઃ ।
ભાન્ત્યેવ ભાનવઃ સર્વે વાન્તિ વાતાઃ સદા શિવે॥ ૪૧॥

વર્ષન્ત મેઘાઃ સતતં પાન્તિ દિક્પતયો જગત્ ।
જ્યોતીંષ્યપિ  પ્રકાશન્તે નગા નાગાશ્ચ ભૂધરાઃ॥ ૪૨॥
શેષોઽપ્યશેષશિરસા ભુવં ધત્તે શિવાર્ચનાત્ ।
સ્વાંશુભિઃ પોષયત્યેવ સોમોઽપ્યોષધિમણ્ડલમ્॥ ૪૩॥
નદ્યઃ સમુદ્રાશ્ચ તથા નોદ્વેલાઃ સંવહન્ત્યપિ ।
કિં  શિવે બહુનોક્તેન સર્વં મત્પૂજયા સ્થિરમ્॥ ૪૪॥
ચરં વાપ્યચરં વાદ્ય જગચ્ચક્રં પ્રવર્તતે ।
નારુદ્રઃ સંસ્મરેદ્રુદ્રં નારુદ્રો રુદ્રમર્ચયેત્॥ ૪૫॥
નારુદ્રઃ કીર્તયેદ્રુદ્રં નારુદ્રો રુદ્રમાપ્નુયાત્ ।
સમ્પર્કાત્ કૌતુકાલ્લોભાત્ ભયાદ્વાપિ ચ સંસ્મરેત્॥ ૪૬॥
કીર્તયેદર્ચયેદ્યો માં સ મે પ્રિયતરો ગણઃ ।
શિવધર્મસ્ય સારોઽયં શિવભક્તિઃ સુનિશ્ચલા॥ ૪૭॥
સા ચાષ્ટાઙ્ગા  મયા ચોક્તા કાર્યા નિત્યં વિશેષતઃ ।
મદ્ભક્તજનવાત્સલ્યં પૂજાયાશ્ચાનુમોદનમ્॥ ૪૮॥
સ્વયમભ્યર્ચનં ભક્ત્યા મમાર્થે ચાઙ્ગચેષ્ટનમ્  ।
મત્કથાશ્રવણે ભક્તિઃ સ્વરનેત્રષુ વિક્રિયા॥ ૪૯॥
પત્રં પુષ્પં ફલં તોયં યો મે ભક્ત્યા પ્રયચ્છતિ ।
તસ્યાહં ન પ્રણશ્યામિ સ ચ મે ન પ્રણશ્યતિ॥ ૫૩॥
નાર્ચયેદ્યસ્સદાઽઽત્મસ્થં યો માં સમયમાસ્થિતઃ ।
સ માં પર્વતદુર્ગેષુ માર્ગમાણો ન પશ્યતિ॥ ૫૪॥
યો માં સર્વગતં પશ્યેત્ સર્વં ચ મયિ પશ્યતિ ।
તસ્યાહં નિત્યમાત્મસ્થઃ સ ચ નિત્યં મયિ સ્થિતઃ॥ ૫૫॥
સુદુર્લભા શિવે ભક્તિઃ દુર્લભં ચ શિવાર્ચનમ્ ।
સુદુર્લભં શિવે દાનં શિવહોમશ્ચ દુર્લભઃ॥ ૫૬॥
સુદુર્લભં શિવજ્ઞાનં તદભ્યાસોઽતિદુર્લભઃ ।
સુદુર્લભતરં જ્ઞેયં જપધ્યાનં શિવાત્મકમ્॥ ૫૭॥
અત્યન્તદુર્લભં દેવિ શિવલિઙ્ગે  શિવાર્ચનમ્ ।

સુદર્લભા તુ તદ્ભક્તિઃ તદભ્યાસોઽતિદુર્લભઃ॥ ૫૮॥
સુદુર્લભમિદં જ્ઞાત્વા શિવભક્તિં  સમાશ્રયેત્ ।
લાભસ્તેષાં જયસ્તેષાં યશસ્તેષાં પદે પદે॥ ૫૯॥
યે શિવં શરણં પ્રાપ્તાઃ શિવાર્ચનપરાયણાઃ ।
યેષાં દિવા ચ રાત્રૌ ચ નિત્યં શિવગતા સ્મૃતિઃ॥ ૬૦॥
“નમઃ” કારાદિ સંયુક્તં શિવાયેત્યક્ષરત્રયમ્ ।
જિહ્વાગ્રે વર્તતે યસ્ય સફલં તસ્ય જીવિતમ્॥ ૬૧॥
યદઙ્ગં  ભસ્મસંયુક્તં ત્રિપુણ્ડ્રલલિતાલિકમ્ ।
રુદ્રાક્ષમાલાભરણં ચન્દ્રચૂડાલયં શિવે॥ ૬૨॥
જાતેનાત્મદ્રુહા યેન ભગવાન્ન સમર્ચિતઃ   ।
સ ચિરં સઞ્ચરત્યસ્મન્ સંસારે દુઃખસાગરે॥ ૬૩॥
દુર્લભં પ્રાપ્ય માનુષ્યં ન મૂકો બધિરો ભવેત્ ।
યદિ સર્વગતા સિદ્ધિર્વિપ્રત્વં   ચ નરેષુ ચ॥ ૬૪॥
ઇહામુત્રસુખાવાપ્ત્યૈ શિવે ભક્તિં  સમાશ્રયેત્ ।
દુર્લભા દુર્લભા દેવિ મમ ભક્તિઃ સુદર્લભા॥ ૬૫॥
મુક્તિદા મોક્ષદાત્રી ચ પશુપાશનિકૃન્તની ॥ ૬૬॥
॥ ઇતિ શિવરહસ્યાન્તર્ગતે શિવધર્મોપદેશં સમ્પૂર્ણમ્॥
-॥ શ્રીશિવરહસ્યમ્ । મહાદેવાખ્યઃ એકાદશમાંશઃ । અધ્યાયઃ ૨ । વાવૃત્તશ્લોકાઃ॥

